
	Գլուխ 1

Ընդհանուր դրույթներ

	1. 
	Հոդված 1 

Օրենքի կարգավորման առարկան

	Նախագծի 1-ին հոդվածը լրացնել 3-րդ կետով՝ Սույն օրենքը չի տարածվում կրոնական կազմակերպությունների, կուսակցությունների, արհեստակցական միությունների, հիմնադրամների և օրենքով նախատեսված ոչ առևտրային կազմակերպությունների այլ ձևերի ու տեսակների վրա:

	2. 
	Բացակայում է
	Ներառել ՀԿ-ների մասին օրենսդրությանը վերաբերող հոդված և տալ հետևյալ ձևակերպումը՝ ՀԿ-ների մասին օրենսդրությունը կարգավորվում է (կամ բաղկացած է) ՀՀ սահմանադրությամբ, ՀՀ միջազգային պայմանագրերով, ՀՀ քաղաքացիական օրենսգրքով, սույն օրենքով, սույն օրենքի հիման վրա ընդունված նորմատիվ իրավական ակտերով, այլ օրենքներով: Այլ օրենքների դրույթները տարածվում են սույն օրենքով կարգավորվող հարաբերությունների վրա այնքանով, որքանով չեն հակասում սույն օրենքին:

	3. 
	Բացակայում է
	Նախագծում ներառել նոր հոդված՝ <Օրենքում օգտագործվող հիմնական հասկացությունները> վերնագրով և տալ օրենքում օգտագործվող հիմնական հասկացությունների համառոտ շարադրանքը:

	4. 
	Հոդված 2

Կազմակերպության իրավական վիճակը
	Վերնագրում <վիճակ> բառը փոխարինել <կարգավիճակ> բառով: Բացի այդ, նախադասության մեջ օգտագործվում է «կարգավիճակ» բառը, որը չի համապատասխանում վերնագրին:

2-րդ հոդվածի 1-ին մասում՝ <և (կամ)> բառից առաջ դնել ստորակետ:

2-րդ հոդվածի 5-րդ մասում՝ <վիճակ> բառը փոխարինել <կարգավիճակ> բառով:

2-րդ հոդվածի 5-րդ մասում՝ <Կազմակերպություններ> բառը օգտագործել եզակի թվով՝ <Կազմակերպություն>, և այդ ձևը պահպանել այլ հոդվածներում:

	5. 
	Բացակայում է
	Նախագծում ներառել նոր հոդված (այսինքն պահպանել գործող օրենքի 3-րդ հոդվածի 1-ին մասը). Հասարակական կազմակերպությունը շահույթ ստանալու նպատակ չհետապնդող և ստացված շահույթը մասնակիցների միջև չբաշխող (ոչ առևտրային) կազմակերպության` հասարակական միավորման, տեսակ է, որում իրենց շահերի ընդհանրության հիման վրա, օրենքով սահմանված կարգով, միավորվել են ֆիզիկական անձինք և (կամ) իրավաբանական անձինք իրենց ոչ կրոնական հոգևոր կամ ոչ նյութական այլ պահանջմունքները բավարարելու, իրենց և այլոց իրավունքներն ու շահերը պաշտպանելու, հասարակությանը, նրա առանձին խմբերին նյութական և ոչ նյութական աջակցություն ապահովելու, հանրօգուտ այլ գործունեություն իրականացնելու նպատակներով:

	6. 
	Հոդված 3

Կազմակերպության գործունեության նպատակները
	Նախագծի 3-րդ հոդվածի 2-րդ մասը հանել ամբողջությամբ: Ավելորդ է:

	7. 
	Հոդված 4

Կազմակերպության գործունեության սկզբունքները
	Արդյոք սույն հոդվածում թվարկված սկզբունքներն անհրաժեշտ ու բավարար են: Կարծում ենք ավելորդ է:

	8. 
	Հոդված 5

Կազմակերպության անդամները 

	Առաջարկում ենք հստակ տալ ՀԿ-ների <անդամ>-ի հասկացությունը: 
Նախորդ քննարկմանը պարզ դարձավ, որ ստեղծագործական կազմակերպությունների մասին առանձին օրենք չի ընդունվելու և վերջիններս առաջնորդվելու են սույն օրենքով, բայց ՀԿ-ների զգալի մեծամասնությունը չունի անդամներ, գործնականում ստեղծագործական և գիտահետազոտական կազմակերպություններն են ունենում անդամներ և անդամների հետ կապված լուրջ վեճեր: Հարց է ծագում, թե ինչու ստեղծագործական կազմակերպություններին չենք առանձնացնում սույն օրենքից, ինչպես այլ ՀԿ-ներին (կրոնական, արհեստակցական, Փաստաբանների պալատ, որոնք կարգավորվում են առանձին օրենքներով):
Նախագծի <Ընդհանուր դրույթներ> գլխից հանել <Կազմակերպության անդամները> հոդվածը և ներառել Նախագծի 2-րդ կամ 3-րդ գլխում՝ որտեղ սկսվում է <Անդամների իրավունքներն ու պարտականությունները>
և ձևակերպել հետևյալ կերպ՝ <Կազմակերպության անդամները, նրանց իրավունքներն ու պարտականությունները>:
Նախագծի 5-րդ հոդվածի 2-րդ մասում հիմնադիրների մասը հանել և առանձին հոդվածով գրել:

Նախագծի 5-րդ հոդվածի 7-րդ մասում ավելացնել <իր դիմումի հիման վրա> բառերը:

	9. 
	Հոդված 6

Կազմակերպության անվանումը և խորհրդանիշները
	Առաջարկում ենք ավելացնել՝ կազմակերպության անվանումը պետք է լինի հայերեն լեզվով և միջազգային լեզվով թարգմանված:

Նախագծի 6-րդ հոդվածի 6-րդ մասում՝ ինչ է նշանակում <բարոյական տեսանկյունից>, որտեղ է սրա սահմանումը: Առաջարկում ենք հանել այդ բառակապակցությունը, այն սուբյեկտիվ մեկնաբանման տեղիք է տալիս:

Նախագծի 6-րդ հոդվածի 6-րդ, 7-րդ, 8-րդ մասերում <շփոթության աստիճան>, <շփոթելու աստիճան>-ի հետ կապված՝ ով կամ որ մարմինն է և ինչպես է որոշելու, որ շփոթեցնող է, միևնույնն է այլ օրենքներով ֆիրմային անվանումը գրանցելիս այդ հարցը կարգավորվում է, կարծում ենք ավելորդ է այստեղ ամրագրելը, այն էլ անհաջող ձևակերպմամբ:

Նախագծի 6-րդ հոդվածի 8-րդ մասն անհասկանալի ձևակերպում ունի, միևնույն ժամանակ էլ՝ անօգուտ:

Սույն հոդվածում առհասարակ պետք է լրացնել նաև, որ պետական գրանցում իրականացնող մարմինը կարգավորում և տիրապետում է կազմակերպությունների անվանումների ու խորհրդանիշերի գրանցման և կառավարման բազան, ինչ իրավասություններ ունի՝ կազմակերպությունը գրանցելիս:

	10. 
	Հոդված 7

Կազմակերպության գույքը
	Նախագծի 7-րդ հոդվածի 1-ին մասում <գույք> բառի փոխարեն պետք է նշել <ունի առանձնացված շարժական և անշարժ գույք (շենք, շինություն, հողամաս): Անշարժ գույքի հետ կապված, այդ թվում տիրապետման, օգտագործման, տնօրինման հետ կապված հարցերը կարգավորվում են ՀՀ քաղաքացիական և հողային օրենսգրքերով կամ կարելի է գրել՝ ՀՀ օրենսդրությամբ սահմանված կարգով: Գործնականում լինում են դեպքեր, երբ ՀԿ-ն ունենում է անշարժ գույք/հողամաս, պետք է նշել այդ մասին, սա կարևոր դրույթ է:

Նախագծի 7-րդ հոդվածի 4-րդ մասի 1-ին կետում <այլ> բառը հանել: Հասկանալի չէ, թե ովքեր են այդ <այլ անդամները>:

Նախագծի 7-րդ հոդվածի 6-րդ մասում նշել՝ կամ ՀՀ օրենսդրությամբ, կամ կանոնադրությամբ, սրանցից մեկը:

Սույն հոդվածում <գույք> բառի փոխարեն նշել <առանձնացված շարժական և անշարժ գույք (շենք, շինություն, հողամաս)>:  

	11. 
	Հոդված 8

Կազմակերպության ձեռնարկատիրական գործունեությունը
	Նախագծի 8-րդ հոդվածի 1-ին մասում գրել <...կամ դառնալ նրա մասնակից>:

Առաջարկում եմ Նախագծում և նախագծի 8-րդ հոդվածի 3-րդ մասում <քաղաքացի>, <քաղաքացիներ> բառերի փոխարեն օգտագործել <ֆիզիակական անձ> կամ <ֆիզիկական անձինք> բառակապակցությունները: 

Նախագծի 8-րդ հոդվածի 2-րդ մասում հասկանալի չեն <օրենքով նախատեսված> և <և իր կողմից ներկայացվող հաշվետվություններում> միաժամանակյա սահմանումը: <Իր կողմից ներկայացվող հաշվետվություններում> պարզ չէ, թե իր կողմից ում է ներկայացնում, նշել՝ միայն օրենքով սահմանված հաշվետվություններում: 

Նախագծի 8-րդ հոդվածի 3-րդ մասը ձևակերպման կարիք ունի,  այն շատ բարդ ու երկար է շարադրված, կորցնում է իմաստը:

Հարց: Արդյոք այս հոդվածում չպետք է գրել, որ ՀԿ-ները սույն դեպքում օգտվելու են հարկային արտոնություններից կամ ինչպիսի հարկային քաղաքականություն է վարվելու նրանց նկատմամբ: Եթե պետք է շահույթ հետապնդող և շահույթը մասնակիցների միջև բաշխվող կազմակերպությունների հետ հավասար հարթությամբ հարկվեն, ապա լրիվ անիմաստ է դառնում այս իրավունքի տրամադրումն օրենքով: Կարելի է նախագծից հանգիստ հանել այս հոդվածը:

	12. 
	Հոդված 9

Կազմակերպությունների գործունեության պետական երաշխիքները
	Ընդունվում է

	13. 
	Բացակայում է
	Առաջարկում ենք առանձին հոդվածներով ամրագրել Կազմակերպության՝

· հիմնադիրները, նրանց իրավունքներն ու պարտականությունները
· շահառուները (ի դեպ, <Հիմնադրամի մասին> ՀՀ օրենքի 4-րդ հոդվածով ամրագրված է)

· կամավորները, նրանց իրավունքներն ու պարտականությունները (ի դեպ, <Բարեգործության մասին> ՀՀ օրենքի 9-րդ, 14-րդ հոդվածներով ամրագրված են կամավորների գործունեության հետ կապված ծախսերը):

Շատ լավ տեղյակ եք, որ հարյուրավոր ՀԿ-ներ ունեն իրենց շահառուներն ու կամավորները, առանց նրանց գրեթե անհնար է իրականացնել ցանկացած ծրագիր, հետևաբար շատ խիստ անհրաժեշտ է առնվազն սույն Օրենքով ամրագրել այդ սուբյեկտների վերաբերյալ դրույթներ: Ըստ էության սույն օրենքը հենց վերաբերում է այն կազմակերպություններին, որոնք պաշտպանում են նաև այլոց իրավունքներն ու շահերը, այս հարաբերությունները պետք է կարգավորված լիենն առնվազն սույն օրենքով:
Առաջարկում ենք նաև, որ Նախագծում ամրագրել այն հարաբերությունները, որոնք ծագում են ֆիզիկական անձ և ՀԿ, անդամ և ՀԿ, կամավոր և ՀԿ /փոխադարձ/ հարաբերություններում:

	
	Գլուխ 2

Կազմակերպության ստեղծումը
	Գլուխ 2

Կազմակերպության ստեղծումը

	14. 
	Հոդդված 10

Կազմակերպության ստեղծումը
	Նախագծի 10-րդ հոդվածի 2-րդ մասում՝ հանել <հիմնադրման միջոցով> բառակապակցությունը կամ գրել ստեղծման կամ հիմնադրման բառերը, երկուսից մեկը:

Նախագծի 10-րդ հոդվածի 3-րդ մասում՝ <անձ> բառի դիմաց գրել <ֆիզիկական>:

	15. 
	Հոդված 11

Կազմակերպության ստեղծման մասին պայմանագիրը
	Նախագծի 11-րդ հոդվածի 1-ին մասում նշված է, որ <... անձինք կնքում են նրա ստեղծման մասին գրավոր պայմանագիր> նախադասության մեջ ավելացնել՝ <միմյանց հետ>:
<Քաղաքացի> բառը փոխարինել <ֆիզիկական անձ> բառակապակցությամբ:

Նախագծի 11-րդ հոդվածի 1-ին մասի 1-ին կետում <քաղաքացու դեպքում> բառակապակցության փոխարեն օգտագործել <ֆիզիկական անձի> բառակապակցությունը: 
Մի հոդվածում գրված է քաղաքացի, մյուսում՝ անձ կամ ֆիզիկական անձ: Առաջարկում ենք Նախագծում օգտագործել միևնույն տերմինները՝ մասնավորապես ֆիզիկական անձանց մասով:

<Քաղաքացիություն> բառը տեղափոխել <անուն, ազգանունից> հետո:

	16.  
	Հոդված 12

Կազմակերպության կանոնադրությունը
	Նախագծի 12-րդ հոդվածի 1-ին մասի 3-րդ կետում <քաղաքացու դեպքում> բառակապակցության փոխարեն օգտագործել <ֆիզիկական անձի դեպքում> բառակապակցությունը: <Քաղաքացիություն> բառը տեղափոխել <անուն, ազգանունից> հետո: Բացի այդ, կարծում ենք, որ այս պահանջը ոչ թե կանոնադրության մեջ պետք է լինի, այլ կանոնադրությանը կից (որը կներկայացվի հավելվածի տեսքով): Ավելորդ է Կանոնադրության մեջ նման դրույթ սահմանելը:

Նախագծի 12-րդ հոդվածի 1-ին մասի 5-րդ կետում՝ ինչու ենք փակագծում նշում <այսուհետ՝ նախագահ>, թվարկվածներից յուրաքանչյուրն իր առանձնահատկությունն ունի՝ գործադիր տնօրենը չի կարող նախագահ կոչվել, և հակառակը:
Նախագծի 12-րդ հոդվածի 1-ին մասի 6-րդ կետում՝ <նրանց կազմը> ասելով ինչ ենք հասկանում՝ անուն, ազգանուն, նրանց անհատական տվյալները, թե՝ ի նկատի ունենք <Կազմակերպության կառուցվածքը>:

Նախագծի 12-րդ հոդվածի 1-ին մասի 13-րդ կետում՝ հանել <պարտավորությունների համար> բառակապակցությունը:

Նախագծի 12-րդ հոդվածի 1-ին մասի 15-րդ կետում՝ հարց է առաջանում, թե որ մարմնին պետք է ներկայացվի և որքան ժամկետում:

Նախագծի 12-րդ հոդվածի 1-ին մասի 16-րդ կետում՝ <կամ վճարի չափը, կազմը և վճարելու պարտականությունները խախտելու համար պատասխանատվությունը սահմանվում է ժողովի որոշմամբ> նախադասությունը հանել, ավելորդ է:

Սույն հոդվածում և առհասարակ Նախագծում <գործակալություն> բառի փոխարեն օգտագործել <պետական գրանցում իրականացնող մարմին կամ պետական լիազոր մարմին> բառակապակցությունը: Հետագայում ՀՀ կառավարությունը հնարավոր է փոփոխի գործակալության կարգավիճակը:
Նախագծի 12-րդ հոդվածի 5-րդ մասում հարց է առաջանում՝ 5-օրյա ժամկետը դա աշխատանքային, թե օրացուցային օրն է: Նույն նախադասությունում՝ <ինքնաշխատ կերպով> ում կողմից է կատարվում և ում կամ որ մարմնի վրա է դրվում այդ ժամկետում նշյալ պահանջը կատարելու պարտականությունը: Ցանկալի է, որ դրվի պետական գրանցում իրականացնող մարմնի վրա: 

Նախագծի 12-րդ հոդվածի 7-րդ մասում՝ երկար է շարադրված նախադասությունը, որ կորցնում է իր բուն իմաստը: <Առաջիկա ժողովում> բառակապակցության փոխարեն պետք է հստակ գրել ժամկետը և վերախմբագրել: 
Իսկ նախադասության վերջին հատվածը՝ <իսկ մինչ այդ Կազմակերպությունը գործում է ՀՀ իրավական ակտերին համապատասխան>, առաջարկում ենք գրել հետևյալ կերպ՝ <Մինչ Կազմակերպության կանոնադրության վերախմբագրման պետական գրանցումը, Կազմակերպությունը գործելու է նոր ընդունված իրավական ակտերի պահանջներին համապատասխան>:

Ինչ է նշանակում գրանցելուց հետո իրավական ակտերի և կանոնադրության միջև հակասություն առաջանալու դեպքում, ուրեմն պետական գրանցում իրականացնող մարմինը պարտավոր չէր դա պարզել մինչև պետական գրանցում կատարելը: Միգուցե, ի նկատի եք ունեցել նոր ընդունված իրավական ակտերին: Այդ դեպքում առաջարկում ենք հստակեցնել այդ հատվածը: 

Մեկ նախադասության մեջ օգտագործվել է երեք տարբեր տերմիններ, որոնք գրեթե նույն իմաստն են արտահայտում՝ իրավական ակտեր, օրենսդրություն, օրենք: Առաջարկում ենք գրել՝ <կամ սույն օրենքով և կանոնադրությամբ սահմանված կարգով Կազմակերպության կանոնադրությունը համապատասխանեցվում է նոր ընդունված իրավական ակտերի պահանջներին>: 

Բացի այդ սա նաև ավելորդ ֆինանսական բեռ է ՀԿ-ների համար, անընդհատ պետք է պետական տուրք վճարեն կանոնադրության մեջ յուրաքանչյուր փոփոխությունը պետական գրանցման ներկայացնելու համար: Հետևաբար, երբ իր մեղքով չի կատարվում կազմակերպության կանոնադրոթյան փոփոխությունը, այլ պատճառ են հանդիսացել սույն օրենքում և այլ օրենքներում կատարված փոփոխությունները կամ նոր օրենքների ընդունումը, ապա այդ դեպքում պետք է պարզեցված կարգով կազմակերպություններին հնարավորություն տրվի պետական գրանցման ներկայացնել իրենց փոփոխված և այդ օրենքներին համապատասխանեցված կանոնադրությունները /օրինակ՝ պետական տուրքի վճարի նվազեցում/:

Սույն հոդվածում խիստ անհրաժեշտ է նշել նաև կամավորների, նրանց իրավունքների ու պարտականությունների, ՀԿ-ների կողմից կամավորներ ունենալու իրավունքի մասին: Կրկին նշում ենք, որ սա ամենառանցքային հարցերից մեկն է: Նախագծում բացարձակ չի խոսվում այս մասին: Հետաքրքիր է, եթե ՀԿ-ները կամավորներ ունենալու իրավունք չունեն, ապա էլ որ կազմակերպությունը կարող է ունենալ, միայն հիմնադրամներին ու բարեգործական կազմակերպությունների է այդ իրավունքը տրված: Եթե կամավորների մասին խոսք չի լինի սույն օրենքում, ապա ամբողջովին անիմաստ է դառնում սույն օրենքի ընդունումը: ՀԿ-ները կրկին կամավորներ ունենալու չգրված օրենքներով են առաջնորդվելու: 

Առաջարկում ենք նաև, սույն հոդվաում ներառել նաև առանձնացված ստորաբաժանումներ և մասնաճյուղեր ունենալու և ստեղծելու կարգի վերաբերյալ դրույթ, միևնույն ժամանակ նշելով, որ սույն կետի պահանջը վերանում է, եթե դրանց ստեղծում չի նախատեսվում:

Առաջարկում ենք սույն հոդվածում՝ կանոնադրության մեջ ընդգրկել և պահպանել գործող Օրենքի 11-րդ հոդվածի պահանջները:

Սույն հոդվածում պետք է նախատեսել նաև Կազմակերպության կառավարման մարմնի որևէ անդամի անբուժելի հիվանդության, մահվան, անհայտ բացակայող կամ մահացած ճանաչված լինելու դեպքում ծագող հարցերի կարգավորման եղանակներն ու ժամկետները, օրինակ սույն դեպքերից մեկի առկայության դեպքում՝ արտահերթ ժողով հրավիրելու կարգն ու ժամկետները, նոր նախագահի, անդամի ընտրության, գործադիր տնօրենի նշանակման  կարգի հետ կապված հարցերը՝ թվարված դեպքերից որևէ մեկի առկայության դեպքում: Եթե սույն օրենքով այս հարցերը չեն կարգավորվելու, ապա ՀԿ-ներում իրավական խառնաշփոթ է ստեղծվելու:

Սույն հոդվածում լրացնել նաև ովքեր և որ դեպքերում չեն կարող լինել Կազմակերպության կառավարման մարմնում կամ պաշտոն զբաղեցնել: Նույնը վերաբերում է անդամներին, Նախագահին, գործադիր տնօրենին:
Հոդվածում պետք է ներառել նաև՝ կանոնադրությանը կից ներկայացվող փաստաթղթերի ցանկը, որոնք պետք է կանոնադրության հետ պետական գրանցման մարմնին ներկայացվեն հավելվածի տեսքով:

	17. 
	Հոդված 13

Կազմակերպության հիմնադիր ժողովը
	Նախագծի 13-րդ հոդվածի 1-ին մասը երկար ու բարդ, նույնիսկ անհաջող ձևակերպում է տրված: Հիմնադիր ժողով գումարելուց առաջ նշել, թե ովքեր կարող են լինել հիմնադիր ժողովի մասնակիցները: 

Նախագծի 13-րդ հոդվածի 3-րդ մասում՝ <...ընդունվում են միաձայն>, իսկ եթե մեկը դեմ է, այդ դեպքում ինչ է լինելու: Օրինակ եթե խոսքը գնում է Կազմակերպության նախագահի ընտրությանը: Պետք է վերանայել այս մասը:

Նախագծի 13-րդ հոդվածի 4-րդ մասում նշված է՝ <Հիմնադիր ժողովի արձանագրությունը պետք է պարունակի տեղեկություններ...>, սակայն չի նշվում թե այդ արձանագրություններն ինչպես են վարվում, ցանկալի է նշել <գրավոր ձևը պահպանելը պարտադիր է>:

Նախագծի 13-րդ հոդվածի 4-րդ մասի 2-րդ կետում՝ առաջարկում ենք <ձայնի իրավունքով ժողովին մասնակցած անձանց թվաքանակի մասին> նախադասությունից առաջ նշել, թե ովքեր են ձայնի իրավունք ունեցող անձինք, և ոչ միայն թվաքանակի, այլ նաև մասնակիցների անուն ազգանունները:

Նախագծի 13-րդ հոդվածի 4-րդ մասի 7-րդ կետի փոխարեն գրել 5-րդ կետ և այդ պարբերությունը վերախմբագրել, բարդ և անհասկանալի ձևակերպում է: 

Նախագծի 13-րդ հոդվածի 5-րդ մասում՝ <նախագահի> փոխարեն գրել <նախագահողը>, իսկ արձանագրության հաստատումը Կազմակերպության նախագահի կողմից ավելորդ է, բյուրոկրատական մոտեցում է, իսկ եթե չի հաստատում, ապա ինչ է լինելու այդ դեպքում? Այս կապակցությամբ առաջարկում ենք ժողով անցկացնելու կարգն այնպես ձևակերպել, որ միայն նախագահը չվարի այն:

	18. 
	Հոդված 14

Պետական գրանցումը
	Նախագծի 14-րդ հոդվածում՝ առաջարկում ենք <գործակալություն> բառի փոխարեն օգատգործել պետական գրանցում իրականացնող մարմին կամ պետական լիազոր մարմին բառակապակցությունը:

Նախագծի 14-րդ հոդվածի 2-րդ մասի 5-րդ կետը խմբագրել հետևյալ կերպ՝ <հիմնադիր ֆիզիկական անձանց վերաբերյալ տեղեկություններ՝ անկախ նրանց թվաքանակից>: Նշել սրանցից մեկը՝ <բնակության կամ հաշվառման վայրի հասցեն> կամ ստորակետը հանել գրել <կամ>:

Օտարերկրյա քաղաքացու անձնագրի վավերացման մասը ավելացնել նոտարական կամ այլ լիազոր մարմնի կողմից (օրինակ՝ հյուպատոսական ծառայության):
Նույնը նշել նաև նույն մասի 7-րդ կետում՝ <նոտարական կամ այլ լիազոր մարմնի կողմից վավերացված...> բառերը:

Առաջարկում ենք պահպանել գործող Օրենքի 12-րդ հոդվածի 3-րդ մասից մինչև 11-րդ մասի թվարկված պահանջները:

Առաջարկում ենք ավելացնել նաև նոր հոդված, որը կվերաբերի պետական լիազոր մարմնի իրավասություններին՝ Կազմակերպության կանոնադրությունը պետական գրանցում իրականացնելիս: Եթե չի նախատեսվելու, ապա մեկ նախադասությամբ գրել այն օրենքի անվանումը, որով այդ լիազորությունները կարգավորվում են, այդ մասին անպայման պետք է նշում կատարվի սույն Նախագծում:

	
	Գլուխ 3

Կազմակերպության և նրա անդամների իրավունքներն ու պարտականությունները
	Գլուխ 3

Կազմակերպության և նրա անդամների իրավունքներն ու պարտականությունները

	19. 
	Հոդված 15

Կազմակերպության անդամների իրավունքները և պարտականությունները
	Առաջարկում ենք սույն հոդվածի վերնագիրը գրել <Կազմակերպության անդամները, նրանց իրավունքներն ու պարտականությունները>: 

Նախագծի 15-րդ հոդվածում՝ <այլ անդամներն> ովքեր են? Եվ ինչու է այս հոդվածում խոսվում հիմնադիրների մասին, վերջինիս մասին պետք է լինի իրեն վերաբերող հոդվածում:

Նախագծի 15-րդ հոդվածի 3-րդ մասի 5-րդ մասը վերախմբագրել՝ <Կազմակերպության մարմինների որոշումները կարող են բողոքարկվել կազմակերպության կանոնադրությամբ նախատեսված կամ դատական կարգով>:

Բայց հարց՝ եթե անդամը վիճարկում է Կազմակերպության մարմինների որոշումները, ապա օրենքի 16-րդ հոդվածի 1-ին մասի 8-րդ կետով Կազմակերպության իրավական օգնություն ստանալու իրավունքը դառնում է անհնար, փաստորեն սույն դեպքում զրկվում է որպես անդամ իր Կազմակերպության աջակցությունից: Հետևաբար, կրկին հարց է առաջանում, որը մշտապես բարձրաձայնել ենք, այդ դեպքում Կազմակերպությունը իր անդամի ՈՐ իրավունքներն է պաշտպանում, ՈՐ դեպքերում, այս հարցին անպայման պետք է անդրադառնալ ու հստակեցնել: Տրամաբանական է, որ Կազմակերպությունը չի կարող պաշտպանել իր անդամի անձնական կյանքին վերաբերող իրավունքները, սակայն հասկանալի էլ չէ, թե ՈՐ դեպքերում կարող է պաշտպանել, գործնականում անդամի բողոքներն ուղղված են լինում հենց կազմակերպության դեմ: Այսինքն ավելորդ է այս իրավունքի սահմանումը սույն Օրենքով:
Նախագծի 15-րդ հոդվածի 9-րդ կետը դարձնել 4, թվային սխալ է:

	20. 
	Բացակայում է
	Առաջարկում ենք Նախագծում ամրագրել նաև նոր առանձին հոդված՝ <Կազմակերպության կամավորները և նրանց իրավունքներն ու պարտականությունները>:

	21. 
	Հոդված 16

Կազմակերպության իրավունքները
	Նախագծի 16-րդ հոդվածի 1-ին մասի 3-րդ կետը լրացնել՝ <...կամ ստեղծել առևտրային կազմակերպություն կամ դառնալ նրա մասնակից>: 
4-րդ կետն արդեն հանել, ավելորդ է:

Նախագծի 16-րդ հոդվածի 1-ին մասի 6-րդ կետում նշված իրավունքը տանել պարտավորությունների մաս՝ տեղեկատվություն տարածել իր գործունեության մասին դարձնել պարտականություն, այլ ոչ թե իրավունք: Հանրությունը պետք է տեղեկացված լինի ՀԿ-ների և նրանց գործունեության մասին:

Նախագծի 16-րդ հոդվածի 8-րդ կետում խմբագրել՝ <ներկայացնել ու պաշտպանել իր, իր անդամների ու շահառուների, ինչպես նաև կամավորների իրավունքներն ու օրինական շահերն այլ կազմակերպություններում, պետական կառավարման և տեղական ինքնակառավարման մարմիններում և դատարաններում՝ ՀՀ օրենսդրությամբ սահմանված կարգով>:

8-րդ կետում օգտագործված՝ <ընդհանուր շահ> ասելով ինչ ենք հասկանում: 
9-րդ կետում նշվածը դա ՀԿ-ների միություն կամ միավորում է?:

	22. 
	Հոդված 17

Կազմակերպության պարտականությունները

	Վերնագրում ավելացնել <պատասխանատվությունը>:

Նախագծի 17-րդ հոդվածի 1-ին մասի 2-րդ կետում ավելացնել՝ <վարել իր անդամների և կամավորների հաշվառումը>:

Նախագծի 17-րդ հոդվածի 1-ին մասի 4-րդ կետում՝ ավելացնել <եթե Կանոնադրությամբ այլ բան նախատեսված չէ /օրինակ եթե ՀԿ-ն չունի վերստուգիչ մարմին>:

5-րդ կետում լիազոր մարմնի փոխարեն նշել <...ծանուցել պետական գրանցում իրականացնող մարմնին>:

6-րդ կետն անթույլատրելի նորմ է, սա կդիտարկվի որպես պետական լիազոր մարմնի միջամտություն և իր ներկայացուցչի ներկայությունը կկաշկանդի ժողովի մասնակիցներին: Բացի այդ, ինչ է նշանակում <պատճառաբանված պահանջ>, ով կամ որ կառույցն է սահմանելու ներկայացված պահանջը պատճառաբանված է, թե ոչ: Որևէ ձևով չի տեղավորվում ՀԿ-ի անկախության և ինքնորոշման սկզբունքներում:

8-րդ կետում՝ <գործակալության> բառի փոխարեն օգտագործել <պետական գրանցում իրականացնող մարմին> կամ <պետական լիազոր մարմին> բառերը:

9-րդ կետում՝ ոչ թե կատարել օրենքով սահմանված այլ պարտականություններ, այլ <սույն և այլ օրենքներով նախատեսված պարտականություններ>:
Նախագծի 17-րդ հոդվածի ամենավերջին պարբերությունը հանել, ավելորդ հոդված է: Պետք է գործեն բարեխղճորեն և ողջամտորեն՝ ի շահ Կազմակերպության, այս և նման բովանդակության նորմերը կարող են սահմանվել Կազմակերպության ներքին իրավական ակտերով/ներքին վարքագծի կանոններով կամ կարգուկանոնով:

	
	Գլուխ 4

Կազմակերպության կառավարման մարմինները և դրանց իրավասությունները
	Գլուխ 4

Կազմակերպության կառավարման մարմինները և դրանց իրավասությունները

	23. 
	Հոդված 18

Կազմակերպության կառավարման մարմինները
	Ինչու նախագծում և սույն հոդվածում չի նախատեսվում գործադիր տնօրեն նշանակելու հետ կապված հարցերը:

	24. 
	Հոդված 18

Ժողովի գումարման կարգը
	Նախագծի 19-րդ հոդվածի 2-րդ, 3-րդ մասերը շատ բարդ ձևակերպում ունեն, առաջարկում ենք վերախմբագրել:
Նախագծի 19-րդ հոդվածի 4-րդ մասը ավելորդ է, կարելի է հանել:

Նախագծի 19-րդ հոդվածի 6-րդ, 9-րդ մասերում 14 օր առաջ, հարց է առաջանում՝ օրացուցային է, թե աշխատանքային?: 
Նույնը՝ 19-րդ հոդվածի 10-րդ մասում՝ 3 օր առաջ, 14-րդ մասում՝ 5-օրյա՝ աշխատանքային է, թե օրացուցային?:
Նախագծի 19-րդ հոդվածի 12-րդ կետում՝ ինչ կարգով, քվեարկությամբ, եթե այո, ապա ինչ ձայների հարաբերակցությամբ: Ցանկալի է հղում կատարել սույն օրենքի նախագծի 21-րդ հոդ. 2-րդ մասին, որ պարզ և հասկանալի լինի:

Նախագծի 19-րդ հոդվածի 14-րդ կետում՝ արխիվային փաստաթղթերը պետք է պահպանվեն <Արխիվային գործերի մասին> ՀՀ օրենքով սահմանված կարգով, իսկ ֆինանսական փաստաթղթերը՝ <Հաշվապահապան հաշվառման մասին> ՀՀ օրենքով, կամ կարելի է կրճատ գրել ՀՀ օրենսդրությամբ սահմանված կարգով ու ժամկետում, ոչ թե կանոնադրությամբ սահմանվի:

	25. 
	Հոդված 20

Ժողովի իրավասությունը
	Նախագծի 20-րդ հոդվածում խոսք անգամ չի գնում գործադիր տնօրենի նշանակման մասին: Կարևոր է, պետք է ավելացնել գործադիր տնօրենի մասով հոդված:
Նախագծի 20-րդ հոդվածի 10-րդ մասում՝ հասկանալի չէ <կազմ> բառը, ինչի կամ ում կազմը?: Առաջարկում ենք վերաձևակերպել՝ <անդամների վճարումների /անդամավճարների/ չափը, դրանց վճարելու պարտականությունը և ժամանակացույցը, եթե կազմակերպության կանոնադրությամբ անդամավճարի գանձում նախատեսված է:>:
Նախագծի 20-րդ հոդվածի 12-րդ մասում՝ ինչպես է որոշվելու հակասության առկայությունը, միգուցե սա դատարանի իրավասության հարցն է, երևի ճիշտ կլիներ սահմանել՝ կասեցնել իր որոշումները, մինչև դատարանի կողմից վերջնական որոշում կայացնելը:
Նախագծի 20-րդ հոդվածի 13-րդ մասն անհասկանալի շարադրանք ունի:

	26. 
	Հոդված 21

Ժողովի որոշումները
	Նախագծի 21-րդ հոդվածի 4-րդ մասում՝ 60 օրվա ընթացքը ցանկալի է կրճատել 30 օրով:

	27. 
	Հոդված 22

Նախագահը և նրա իրավասությունը
	Նախագիծն ամբողջությամբ, մասնավորապես 22-րդ հոդվածը վերաբերում է ստեղծագործական միություններին, իրականում ՀԿ-ների դեպքում այսպես չէ:
Առաջարկում ենք լրացնել նոր հոդված, որը կվերաբերի Կազմակերպության գործադիր տնօրենին, նրա նշանակմանը, իրավունքներին ու պարտականություններին: Ինչպես դա ամրագրված է նաև <Հիմնադրամների մասին> ՀՀ օրենքով:

Նախագծի 22-րդ հոդվածի 10-րդ մասում՝ <ստորաբաժանումների> բառից հետո ավելացնել <մասնաճյուղերի>:

	
	Գլուխ 5

Կազմակերպության գործունեության հրապարակայնությունը և վերահսկողությունը
	Գլուխ 5

Կազմակերպության գործունեության հրապարակայնությունը և վերահսկողությունը

	28. 
	Հոդված 23

Կազմակերպության գործունեության հրապարակայնությունը
	Նախագծի 23-րդ հոդվածով նախատեսված չէ, թե հաշվետվության ձևն ու ներկայացման կարգն ու պայմանները որ մարմինն է հաստատում, ինչը պետք է միատեսակ լինի բոլոր ՀԿ-ների համար:
Գործնականում ՀԿ-ների մեծ մասը ծրագրեր իրականացնում են ընթացիկ տարվա մեջ: Շատ հաճախ ծրագրերի սկզբի և ավարտի ժամկետները չեն համապատասխանի սույն Օրենքում սահմանված ժամկետի հետ: 
ՀԿ-ներ կան, որ իրենց աուդիտն անցկացնում են դրամաշնորհ տրամադրողի պահանջով, և աուդիտի անցկացման գումարն ու ժամկետը սահմանում է դրամաշնորհ տարամադրողը, որը որպես կանոն կատարվում է կազմակերպության կողմից իրականացված ծրագրի ավարտից հետո: Հետևաբար, սխալ է ժամկետ սահմանել ՀԿ-ների համար, նրանք բյուջետային հիմնարկներ չեն, որպեսզի առաջնորդվեն նախագծում նշված ժամկետով: Դա հնարավոր է պետական և ՏԻՄ-ի հետ համատեղ սոցիալական ծրագրեր իրականացնելու ժամանակ, բայց ոչ միջազգային ծրագրերի, նրանց ժամկետները միշտ տարբերվում են:

Օրինակ մեր ՀԿ-նն ունի ծրագիր, որը սկսվել է 2013թ. հունիսի 1-ին և ավարտվելու է 2014թ. հունիսի 1-ին: Եթե սույն հոդվածի պահանջը հիմք ընդունենք, ապա ՀԿ-ն խախտելու է ժամկետը: 
Մինչև հաշվետու տարվան հաջորդող մարտի 25-ը ժամկետ սահպանելը ՀԿ-ների կողմից գործնականում դառնալու է անհնարին, իսկ նման դեպքում <Իրավական ակտերի մասին> ՀՀ օրենքի 45-րդ հոդ. 3-րդ մասով՝ նորմատիվ իրավական ակտերում չպետք է կիրառվեն նորմեր, որոնց կատարումն անհնար է կամ անընդունելի, կամ որոնց չկատարման համար իրավական հետևանքներ նախատեսված չեն: Հետևաբար պետք է հաշվի առնել այս հանգամանքը:
Նախագծի 23-րդ հոդվածի 1-ին մասի 3-րդ կետով պահանջվում է՝ <ֆինանսական գործունեության աուդիտն իրականացնող անձի /աուդիտորի/ եզրակացությունը /աուդիտի ենթարկվելու դեպքում/>: Հարց է առաջանում, իսկ եթե այդ եզրակացությունը բավականին ծավալուն է, ինչ կարիք կա ամբողջությամբ հրապարակել, միգուցե առաջարկությունների եզրափակիչ մասը հրապարակվի՝ ընթերցողի համար հասկանալի լինելու համար: Ի դեպ, պետք է հաշվի առնել նաև առևտրային գաղտնիքի պահպանման վերաբերյալ հարցն էլ, արդյոք ՀԿ-ները չունեն առևտրային գաղտնիք ունենալու իրավունք: Ինչպես է այս հարցը կարգավորվելու:
Նախագծի 23-րդ հոդվածի 1-ին մասի 4-րդ կետով պահանջվում է՝ <անդամների քանակը /հաշվետու տարվա հունվարի 1-ի դրությամբ/: Մեր կարծիքով սա ավելորդ տեղեկություն է, որը հանրությանը բացարձակ չի հետաքրքում, կամ քանակը որակ է ցույց տալու?: Կամ եթե խիստ ու հիմնավոր պատճառաբանություն կա, որ պետք է հրապարակել անդամների քանակը, ապա առաջանալու է 2-րդ հարցը՝ իսկ ովքեր են այդ անդամները, ընդունենք 1500 հոգի են, ապա 1500 անուն ու ազգանունները պետք է հրապարակվեն, ինչու, ինչ է դա տալու: Կամ եթե պետք է հրապարակվի, ապա լրացնել՝ եթե կազմակերպությունն ունի անդամներ, իսկ եթե չունի, ապա նշում կատարել, որ այդ տեղեկությունը պարտադիր չէ: Այլապես ընկալվում է, որ ՀԿ-ները պարտավոր են անդամներ ունենալ: Այստեղ հարկ ենք համարում նշել, որ սույն հոդվածը ակնհայտ վերաբերում է ստեղծագործական կազմակերպություններին:
Նախագծի 23-րդ հոդվածի 1-ին մասի 5-րդ կետով պահանջվող տեղեկատվությունը այլ օրենքներով արդեն իսկ տրամադրվում են հարկային մարմնին: Բացի այդ, հարց է առաջանում արդյոք որևէ մեկին հետաքրքիր է Կազմակերպության, բացի նախագահի կամ գործադիր տնօրենի տվյալներից այլ պաշտոններ զբաղեցնող անձանց անուն, ազգանունները: Ինչ է դա տալու և որ դիրքն է համարվում պաշտոն, գլխավոր հաշվապահը դա պաշտոն է թե՝ ոչ, եթե այո, ապա ում է հետաքրքիր նրա տվյալները: Չէոր այս տեղեկությունները հրապարակվելու են հանրության լայն զանգվածի համար, իսկ նրանց հետաքրքիր է տվյալ կազմակերպության ընդհանուր գործունությունը, կատարված աշխատանքները: Մեր կարծիքով այս նորմի սահմանումը բովանդակային առումով ոչինչ չի տալու: Պետք է նշել միայն կազմակերպության նախագահի և գործադիր տնօրենի /առկայության դեպքում/ունենալու/, ստորաբաժանումների, մասնաճյուղերի, հիմնարկների ղեկավարների անուն ազգանունները /այս դեպքում ևս նշել, առկայության/ունենալու դեպքում/:
Նախագծի 23-րդ հոդվածի 1-ին մասի 6-րդ կետով պահանջվում է՝ <Ժողովի և կոլեգիալ կառավարման այլ մարմինների նիստերի քանակը /նախորդ տարում/>: Այս տեղեկությունը ինչ է տալու, քանակն ում է հետաքրքիր, արդյոք այն իր մեջ որակ է պարունակում, օրինակ ընդունենք ՀԿ-ն 15 կամ 35 նիստ է անցկացրել, և???
 Նախագծի 23-րդ հոդվածի 1-ին մասի 7-րդ կետում՝ <գտվելու վայրի> փոխարեն առաջարկում ենք գրել՝ <կազմակերպության գլխավոր գրասենյակի, իսկ ստորաբաժանումներ, մասնաճյուղեր, հիմնարկներ ունենալու դեպքում,  դրանց գործունեության վայրի հասցեն (ները):
Նախագծի 23-րդ հոդվածի 2-րդ մասում՝ առաջարկում ենք հանել <նաև> բառը, ավելորդ բեռ է դրվում ՀԿ-ների վրա, եթե ՀԿ-ն ունի կայք, ապա թող պահանջվող տեղեկատվությունը լրացնի օրենքով հաստատված հաշվետվության միատեսակ ձևում և հրապարակի իր կայքում և այդ հասցեի մասին էլ. փոստի միջոցով տեղեկացնի ազդարար կայքի ադմինիստրատորին կամ պետական լիազոր մարմնին: Կայքում կհրապարակվի ՀԿ-ի անվանումը և նրա կայքի հասցեն, որտեղ հրապարակվել է հաշվետվությունը: Սա նաև ՀԿ-ների մասին տեղեկատվության տարածման լավագույն ձևերից է, քանի որ այցելուն կհայտնվի տվյալ կազմակերպության ամբողջական տեղեկատվական տիրույթում և կծանոթանա նրա այլ տեղեկությունների հետ, իսկ հարցեր առաջանալու դեպքում կարող է հետադարձ կապի միջոցով անմիջապես դիմել այդ կազմակերպությանը:
Նախագծի 23-րդ հոդվածի 4-րդ մասում՝ հարց է առաջանում, որտեղ է պահպանվում՝ կայքում, թե կազմակերպությունում և ինչու 3 տարի: Օրինակ՝ <Հաշվապահական հաշվառման մասին> ՀՀ օրենքի 19-րդ հոդվածի՝ Հաշվապահական հաշվառման փաստաթղթերը, ինչպես նաև համակարգչային (էլեկտրոնային) կրիչների վրա գտնվող տեղեկատվությունը` սկզբնական հաշվառման փաստաթղթերը, գրանցամատյանները, ֆինանսական հաշվետվությունները, հաշվապահական հաշվառման քաղաքականությանը վերաբերող փաստաթղթերը, հաշվապահական հաշվառման մեքենայական մշակման ծրագրերը կազմակերպության կողմից պահպանվում են ՀՀ օրենսդրությամբ սահմանված կարգով և ժամկետներում, բայց ոչ պակաս, քան 5 (հինգ) տարի:
Նախագծի 23-րդ հոդվածի 5-րդ մասի պահանջն ամբողջությամբ հանել և ներառել <Անդամները, նրանց իրավունքներն ու պարտականությունները> սահմանող հոդվածում: Եվ այս հոդվածում լրացնել՝ տրամադրվող տեղեկատվության ժամկետի սահմանափակման վերաբերյալ (վերջին 5 տարվա): Այլապես գործնականում կարող են լինել դեպքեր, որ անդամները պահանջեն վաղեմության ժամկետներն անցած տեղեկություններ): 

	29. 
	Հոդված 24

Վերստուգիչը
	Նախագծի 24-րդ հոդվածի 1-ին մասում՝ <...կանոնադրությունը նախատեսում է..> վերաձևակերպել <...կանոնադրությամբ նախատեսված է>:
Նախագծի 24-րդ հոդվածի 2-րդ մասի 1-ին կետում <ցանկացած ժամանակ>-ի փոխարեն ճիշտ կլինի ժամկետ նշել՝ ՀԿ-ների ծրագրերի իրականացման ընթացքում, բայց ոչ ավել, քան 2 անգամ, ՀԿ-ների գործունեության բնականոն ընթացքին չխոչընդոտելու համար: Իսկ <ստուգում> բառից հետո կամ հաջորդ՝ 2-րդ կետում, լրացնել՝ <յուրաքանչյուր ստուգում անցկացնելուց հետո՝ առաջարկություններ ունենալու դեպքում, այն գրավոր ներկայացնել Կազմակերպության Ժողովին>:
Նախագծի 24-րդ հոդվածի 2-րդ մասի 2-րդ կետում՝ <Ծ> մեծատառը դարձնել փոքրատառ <ծ>: 
Հանել <..պարտադիր քննարկման ենթակա> բառերը:
Նախագծի 24-րդ հոդվածում ցանկալի է նշել սույն մարմնի եզրակացության իրավական ուժ ունենալու հանգամանքը: Ինչու այս մարմնի եզրակացություններն այն իրավաբանական ուժը չունեն ինչ աուդիտի և պահանջվում է հրապարակել միայն աուդիտի եզրակացությունը, բայց ոչ նշյալ մարմնի:

	30. 
	Հոդված 25

Կազմակերպության ֆինանսական գործունեության աուդիտը
	Նախագծի 25-րդ հոդվածի 1-ին մասում՝ որտեղից է վերցված այս 10 մլն դրամը (Հիմնադրամների մասին ՀՀ օրենքից?): <...հաջորդ տարվա մարտի 15-ը...> մասով տես 31-րդ կետում արված մեր առաջարկությունը:
Նախագծի 25-րդ հոդվածի 2-րդ մասում նշել, թե ինչ ձևով է հրապարակվում և ինչ ծավալով, պետք է հրապարակվի միայն այն հատվածը, որտեղ նշված են առաջարկությունները և պարտադիր աուդիտորի/կազմակերպության անվանումը:

	31. 
	Հոդված 26

Կազմակերպության գործունեության վերահսկողությունը
	Նախագծի 26-րդ հոդվածում <լիազոր մարմին> բառակապակցությունն օգտագործել միատեսակ՝ կամ <պետական լիազոր մարմին> կամ <պետական գրանցում իրականացնող մարմին>: 
Սակայն հարց է առաջանում, եթե նախագծում առկա է հոդված /9-րդ հոդված/ կազմակերպությունների գործունեության պետական երաշխիքները, ապա այս հոդվածի նախատեսումը դառնում է ավելորդ: Պետական լիազոր մարմինը ինչու պետք է անմիջական վերահսկողական լծակ ունենա ՀԿ-ների նկատմամբ:
Նախագծի 26-րդ հոդվածի 2-րդ մասը հանել առհասարակ: Սա ուղղակի անընդունելի ու տոտալիտար դրույթ է կամ առաջարկում ենք <դատարան> բառից հետո վերջակետ դնել: Ստացվում է, որ հաշվետվություն չհրապարակելու համար ՀԿ-ները նույն արարքի համար կրկին ենթարվկում են վարչական պատասխանատվության, ինչը ՀՀ սահմանադրությամբ արգելվում է և հաշվետվություն չհրապարակելու համար լուծարվում: Փոխարենն առաջարկում ենք սույն խիստ միջոցը կիրառել այն դեպքում, երբ հաշվետվությունում կհայտնաբերվի ակնհայտ կեղծ և իրականությանը չհամապատասխանող տվյալներ կամ չարաշահումներ, որոնք հաստատված կլինեն դատարանի օրինական ուժի մեջ մտած դատավճռով:

	
	Գլուխ 6

Կազմակերպությունների միջազգային գործունեությունը
	Գլուխ 6

Կազմակերպությունների միջազգային գործունեությունը

	32. 
	Հոդված 27

Կազմակերպության միջազգային կապերը
	Ընդունվում է

	33. 
	Հոդված 28

Միջազգայի և օտարերկրյա Կազմակերպությունների առանձնացված ստորաբաժանումների գործունությունը ՀՀ-ում
	Ընդունվում է

	
	Գլուխ 7

Կազմակերպության վերակազմակերպումը և լուծարումը
	Գլուխ 7

Կազմակերպության վերակազմակերպումը և լուծարումը

	34. 
	Հոդված 29

Կազմակերպություններ վերակազմակերպումը
	Նախագծի 29-րդ հոդվածով նշված՝ <հնարավոր է միայն օրենքով նախատեսված դեպքերում և կարգով>, բայց սույն օրենքով նշված չեն այդ դեպքերը:
Նախագծի 29-րդ հոդվածի 2-րդ, 3-րդ, 4-րդ, 5-րդ մասերը կարելի է միավորել մեկ հոդվածում և վերախմբագրել: Այդ տեսքով ձևակերպված ոչինչ չի ասվում:
Նախագծի 29-րդ հոդվածում պահպանել գործող Օրենքի 19-րդ հոդվածի 2-րդ մասի պահանջը՝ Կազմակերպության վերակազմակերպման հետևանքով նրանց կանոնադրությունների փոփոխությունները և (կամ) լրացումները կամ գործունեության դադարումը, ինչպես նաև նոր ստեղծված իրավաբանական անձինք պետական գրանցում են ստանում օրենքով սահմանված կարգով:

	35. 
	Հոդված 30

Կազմակերպության լուծարումը
	Նախագծի 30-րդ հոդվածի 4-րդ մասում հանել <իրավաբանական անձանց լուծարման> բառերը և թողնել միայն ՀՀ օրենսդրությամբ սահմանված կարգով և պայմաններով ձևակերպումը:
Նախագծի 30-րդ հոդվածի 5-րդ մասում առաջարկում ենք <պետական բյուջե> բառակապակցությունից հետո լրացնել նոր նախադասություն՝ <Գույքի պահպանման և այլ ՀԿ-ներին փոխանցելու կարգն ու պայմանների կատարման պարտավորություն տրամադրել պետական լիազոր մարմնին՝ Հրապարակային սակարկությունների կամ գնումներ մասին ՀՀ օրենքներով սահմանված կարգով>:
Նախագծի 30-րդ հոդվածի 6-րդ մասում նշված է, որ լուծարման գործընթացին վերաբերող որոշումները անդամը կարող է բողոքարկել կայացնելուց հետո 10-օրյա ժամկետում, իսկ եթե նրան հայտնի է դարձել ավելի ուշ, քան 10-օրյա ժամկետը, ապա զրկվում է դատական պաշտպանության իրավունքից: Առաջարկում ենք այս դրույթը դիտարկել ՀՀ սահմանադրությամբ և միջազգային պայմանագրերով երաշխավորված մարդու և քաղաքացու դատական պաշտպանության իրավունքի տեսանկյունից:

	36.  
	Հոդված 31

Կազմակերպության հարկադիր լուծարման հիմքերը
	Նախագծի 31-րդ հոդվածի 2-րդ մասում՝ հարց է առաջանում, իսկ նախազգուշացում ով կամ որ մարմինն է պարտավոր անել, ինչ կարգով ու ժամկետում, որպեսզի հիմնավորվի կազմակերպության կողմից մեկից ավելի խախտում անելու փաստերը:
Նախագծի 31-րդ հոդվածի 1-ին մասի 3-րդ կետում՝ նշված <օրենքի էական խախտումներ կամ կեղծիքներ> ձևակերպման հետ կապված հարց է առաջանում, որն է (որոնք են) համարվում էական խախտում (ներ) կամ կեղծիք(ներ), ով և ինչպես, ինչ կարգով է բացահայտելու այդ խախտումները: 
<Էական խախտում> բառակապակցությունը տարաբնույթ ընկալման տեղիք է տալիս, ցանկալի է փակագծերը բացել, որոնք այդ էական խախտումները: Բացի այդ, այստեղ նաև համապարտ պատասխանատվություն է կրում նաև պետական գրանցում իրականացնող մարմինը, միգուցե այս նախադասությունն այնպես պետք է ձևակերպել, որպեսզի հասկանալի լինի, որ այն բացահայտվել է պետական գրանցում կատարելուց հետո, և այդ տեղեկությունները հայտնի չեն եղել պետական գրանցում իրականացնող մարմնին՝ պետական գրանցում իրականացնելիս: 
Նախագծի 31-րդ հոդվածի 2-րդ մասի 1-ին կետի պահանջի վերաբերյալ տես 34-րդ կետում գրված մեր առաջարկությունները:
Նախագծի սույն հոդվածում և առհասարակ օրենքում <գործակալություն> բառի փոխարեն օգտագործել միևնույն տերմինը՝ <պետական գրանցում իրականացնող մարմին> կամ <պետական լիազոր մարմին> բառակապակցությունները:

Նախագծի 31-րդ հոդվածի 2-րդ մասի 2-րդ կետը խմբագրել:

Նախագծի 31-րդ հոդվածի 3-րդ մասը ևս խմբագրել, եթե սույն օրենքով սահմանվում է, որ կազմակերպությունն է ստանում ձեռնարկատիրական գործունեությամբ զբաղվելու իրավունք, ապա ինչու է այդ իրավունքից զրկվում կազմակերպությունը: Եթե օրենքում սահմանված է, որ կազմակերպության անդամները պատասխանատու չեն Կազմակերպության պարտավորությունների համար, իսկ Կազմակերպությունը պատասխանատու չէ իր անդամների պարտավորությունների համար, ապա օրինախախտ նախագահի արարքի համար, ինչու պետք է տուժի կամ պատասխանատվությունը կրի ողջ կազմակերպությունը: 
Անհասկանալի ձևակերպում է:  Եթե նախագահը ենթարկվում է քրեական պատասխանատվության, ապա նրա արարքի համար չպետք է տուժի կազմակերպությունը: Այդ դեպքում կարիք է առաջանում, որպեսզի օրենքում ամրագրվի դրույթ՝ կազմակերպության նախագահի արտահերթ ընտրություն անցկացնելու կարգի ու հիմքերի վերաբերյալ: Նշել, թե կազմակերպությունը երբ կարող է անցկացնել նախագահի արտահերթ ընտրություններ, օրինակ՝ նրա մահվան, անբուժելի հիվանդության, անհայտ բացակայող և մահացած ճանաչվելու, դատապարտվելու դեպքերում, որքան ժամանակում պետք է ընտրեն Ժ/Պ, այնուհետև պատրաստվեն ընտրության: Անպայման ամրագրել նաև այն արգելքները, որոնցից մեկի առկայության դեպքում Կազմակերպության նախագահ և գործադիր տնօրեն  չեն կարող դառանալ, օրինակ հետևյալ դեպքերում՝

1) դիտավորությամբ կատարված հանցագործության համար ունի դատվածություն, եւ դատվածությունը օրենքով սահմանված կարգով հանված կամ մարված չէ,

2) օրինական ուժի մեջ մտած դատավճռով զրկվել է ֆինանսական, առեւտրային, տնտեսական, իրավական ոլորտներում պաշտոններ զբաղեցնելու իրավունքից,

3) սնանկ է ճանաչվել եւ ունի չմարված (չներված) պարտավորություններ,

4) նախկինում պատճառ է հանդիսացել կազմակերպությանը սնանկացմանը՝ իր գործողություններով ու անգործությամբ,
5) անբուժելի հիվանդություն,
6) և այլն....կարելի է շարունակել:

Նախագծի 31-րդ հոդվածի 5-րդ հոդվածի 5-րդ մասում՝ <հետևանքով> բառից հետո կարելի է լրացնել՝ ՀՀ օրենսդրությամբ կամ օրենքով սահմանված կարգով բառակապակցությունը:

	
	Գլուխ 8

Եզրափակիչ և անցումային դրույթներ
	Գլուխ 8

Եզրափակիչ և անցումային դրույթներ

	37. 
	Հոդված 32

Եզրափակիչ և անցումային դրույթներ

	Նախագծի 32-րդ հոդվածի 3-րդ մասում՝ <ստորաբաժանումների> բառից հետո ավելացնել <մասնաճյուղերի> բառը: 
Քանի որ մենք առաջարկում ենք, որպեսզի սույն օրենքով ամրագրվի դրույթ, ըստ որի հաշվետվության օրինակելի ձևը մշակվելու է պետական լիազոր մարմնի կողմից, ապա ցանկալի կլիներ, որպեսզի անցումային դրույթներով որոշակի ժամկետ սահմանվի օրենքն ուժի մեջ մտնելու հետ կապված կամ սույն նախագծի հետ միասին ներկայացնել օրենսդրական փաթեթ, որում ընդգրկված կլինեն և հաշվետվության ձևի հաստատման նախագիծը և ՎԻՎ օրենսգրքում կատարվող լրացումների ու փոփոխությունների օրենքի նախագիծը, կամ այն օրենքների ու այլ իրավական ակտերի նախագծերը, որոնք անմիջականորեն առնչվելու են սույն օրենքով ամրագրված դրույթների կատարման և ապահովման հետ:


Սախարովի անվան մարդու իրավունքների 

պաշտպանության հայկական կենտրոն ՀԿ

